
॥ રાત્રિસૂક્તાત્મકં દેવીસ્તોત્રમ્॥
શ્રીગણેશાય નમઃ॥
રાત્રિદેવીં  પ્રપદ્યેઽહં શરણાગતવત્સલામ્ ।
કરાલવદનાં કૃષ્ણાં દુષ્ટગ્રહવિનાશિનીમ્॥ ૧॥
નમામિ ખડ્ગહસ્તાં તાં ખેટહસ્તાં ભયાનકામ્ ।
વરદાભયહસ્તાં ચ ભક્તલોકભયાપહામ્॥ ૨॥
શૂલહસ્તાં શઙ્ખચક્રગદાચાપેષુધારિણીમ્  ।
ચતુર્ભુજામષ્ટભુજાં દ્વિભુજામરિમર્દિનીમ્  ॥ ૩॥
અષ્ટાદશભુજાં લક્ષ્મીં  દશહસ્તાં સરસ્વતીમ્ ।
સર્વસમ્પત્પ્રદાત્રીં  ચ સર્વવિદ્યાપ્રદાયિનીમ્॥ ૪॥
સહસ્રબાહુચરણાં સહસ્રમુખલોચનામ્ ।
સહસ્રમુકુટોપેતાં સહસ્રચરણામ્બુજામ્॥ ૫॥
પદ્મયોનિમુખાબ્જસ્થાં વિષ્ણુવક્ષઃસ્થલસ્થિતામ્ ।
શિવાઙ્કનિલયાં ગૌરીં  વન્દે મૂર્તિત્રયાત્મિકામ્  ॥ ૬॥
આર્ભટ્યા વૈષ્ણવી ચોગ્રા કુલાનિ વિબુધદ્વિષામ્ ।
યા નિર્દહતિ રક્તાક્ષી તાં વન્દે સિંહવાહનામ્  ॥ ૭॥
મધુકૈટભસંહારં મહિષાસુરમર્દનમ્ ।
યાઽકરોન્નૌમિ દુર્ગાં તાં વધં શુમ્ભનિશુમ્ભયોઃ॥ ૮॥
ઇન્દ્રાદિસર્વદેવાનાં સૂર્યાદિજ્યોતિષામપિ ।
સર્વશક્તિસ્વરૂપા યા રાત્રીં  તાં પ્રણમામ્યહમ્॥ ૯॥
રાત્રિસૂક્તં જપેદ્રાત્રૌ ત્રિવારં ચ દિને દિને ।
ભૂતપ્રેતપિશાચાદિચોરસર્પાદિનાશનમ્॥ ૧૦॥
ઇતિ શ્રીરાત્રિસૂક્તાત્મકદેવીસ્તોત્રં સમ્પૂર્ણમ્॥

